Gwasanaethau Boreol i Ysgolion Uwchradd  -  gol. Catrin Lewis


HYSBYSEBION
· Emyn
· Rydyn ni’n hoffi dweud “mae pawb yn rhydd i’w farn”.  Ond a yw ein barn ni yn gwbl rydd?  Bob dydd mae hysbysebion teledu yn dweud wrthym ni bod rhaid inni gael dillad drud, edrych yn smart, gyrru’r car iawn, bwyta’r bwyd iawn ac yfed y ddiod iawn er mwyn bod yn hapus ac yn llwyddiannus.  Yr hyn sy’n bwysig ydy cael trainers “Nike”, siaced “Bench”, ffôn symudol 3G a chorff fel un o’r modelau.  Mae’r pwyslais i gyd ar greu argraff ar bawb o’n cwmpas. 
· Ond dydy Duw ddim yn edrych ar ein dillad ni a pha mor smart ydyn ni, na pha mor glyfar ydyn ni.  Mae e’n poeni’n fwy am sut bobl ydyn ni, am yr hyn sydd y tu mewn inni.  Roedd rhaid i’r proffwyd Samuel ddysgu’r wers yna un diwrnod pan anfonodd Duw ef at Jesse a’i feibion ym Methlehem i ddewis brenin i gymryd lle Saul.  Gwrandewch ar yr hanes allan o’r Hen Destament yn y Beibl. 
1 Samuel 16: 6-13

Dyma Samuel yn mynd drwy ddefod y puro ar ran Jesse a’i feibion, a’u gwahodd nhw i’r aberth.  Pan gyrhaeddon nhw dyma Samuel yn sylwi ar Eliab a meddwl, “Dw i’n siŵr mai dyma’r un mae’r ARGLWYDD am ei eneinio’n frenin.”  Ond dyma’r ARGLWYDD yn dweud wrtho, “Paid meddwl mai bod yn olygus ac yn dal sy’n cyfri, achos dw i wedi ei wrthod.   Dydy Duw ddim yn gweld pethau yr un fath â phobl.  Mae pobl yn gweld pethau’n arwynebol, ond mae’r ARGLWYDD yn gweld beth sydd y tu mewn i ni.” ... 
Wedyn dyma Samuel yn gofyn i Jesse, “Ai dyma’r bechgyn i gyd?”  A dyma Jesse’n ateb, “Mae’r bachgen ieuengaf ar ôl, ond mae e allan yn gofalu am y defaid.”  “Anfon amdano ar unwaith,” meddai Samuel, “wnawn ni ddim eistedd i fwyta nes bydd e wedi cyrraedd.”  Felly dyma Jesse’n anfon rhywun i’w nôl.  Roedd yn fachgen golygus.  Roedd ganddo groen iach a llygaid gloyw.  Ac meddai’r ARGLWYDD, “Dyma’r un, eneinia fe yn frenin.”  Felly dyma Samuel yn gafael yn y corn o olew, a’i dywallt dros ben Dafydd o flaen ei frodyr.  A dyma Ysbryd yr ARGLWYDD yn disgyn ar Ddafydd o’r diwrnod hwnnw ymlaen.
· Gweddïwn
Ein Tad, 

Diolch nad wyt ti yn barnu pobl yn yr un ffordd ag ydyn ni yn gwneud.  Diolch bod pob un ohonom yn werthfawr i ti.  Gofynnwn i ti fod yn agos at unrhyw un sy‘n teimlo’n unig neu’n drist neu’n ddiwerth y bore ’ma.  Diolch yn arbennig am y maddeuant a’r bywyd newydd wyt ti’n gynnig i bawb sy’n ymddiried yn dy Fab Iesu Grist. Amen 

